ՀԻՄՆԱՎՈՐՈՒՄ
«Հայաստանի Հանրապետության կառավարության 1999 թվականի հունիսի 10-ի N432, 2008 թվականի նոյեմբերի 13-ի N1337-Ն և 2009 թվականի նոյեմբերի 26-ի N1402-Ն որոշումներում լրացումներ կատարելու մասին» ՀՀ կառավարության որոշման նախագծի ընդունման

1. Կարգավորման ենթակա ոլորտի կամ խնդրի սահմանումը
Նախագծի ընդունման անհրաժեշտությունը բխում է ՀՀ վարչապետի 2023 թվականի օգոստոսի 3-ի N804-Ա որոշմամբ հաստատված՝ «Քաղաքաշինության մասին» օրենքում փոփոխություններ և լրացումներ կատարելու մասին» 2023 թվականի ապրիլի 13-ի ՀՕ-139-Ն օրենքի կիրարկումն ապահովող միջոցառումների ցանկի 16-րդ կետից և նպատակը՝ աղետի գոտու բնակավայրերում երկրաշարժի հետևանքով անօթևան մնացած ընտանիքների բնակարանային հարցերը կարգավորող մի շարք իրավական ակտերում լիազորող նորմերի մասով լրացում կատարելն է:
1. Առկա իրավիճակը
Աղետի գոտու բնակավայրերում երկրաշարժի հետևանքով անօթևան մնացած ընտանիքների բնակապահովման հետ կապված հարցերը կարգավորվում են մի շարք իրավական ակտերով, որոնցից են ՀՀ կառավարության 1999 թվականի հունիսի 10-ի N432, 2008 թվականի նոյեմբերի 13-ի N1337-Ն, 2009 թվականի նոյեմբերի 26-ի                  N1402-Ն որոշումները:
Մասնավորապես, այդ որոշումներով կանոնակարգված են աղետի գոտու բնակավայրերում երկրաշարժի հետևանքով անօթևան մնացած ընտանիքների հաշվառման, նրանց բնակարանային ապահովության առաջնահերթության և բնակարանների արտահերթ հատկացման կարգերի (հիմնական պայմաններ, անհրաժեշտ փաստաթղթերի ցանկ, ընտանիքի կազմի որոշում, հասանելիք սենյակների թիվ, շահառու չճանաչելու հիմքեր և այլն), նրանց բնակարանային խնդիրների լուծման նպատակով իրականացվող բնակապահովման ծրագրերի աշխատանքները կազմակերպող հանձնաժողովի (այսուհետ՝ Հանձնաժողով) կանոնակարգի հետ կապված հարցերը:
ՀՀ կառավարության 1999 թվականի հունիսի 10-ի N432 և 2008 թվականի նոյեմբերի 13-ի N1337-Ն որոշումների հիման վրա քաղաքացիների հաշվառումն իրականացվել է 2008 թվականին և նախատեսվել է, որ իրենց հերթացուցակում չհաշվառելու որոշումը քաղաքացիները կարող են բողոքարկել դատական կարգով:
Դրա հետ մեկտեղ, հաշվառված ընտանիքների բնակարանային խնդիրների լուծման նպատակով 2008 թվականին մեկնարկած պետական աջակցության ծրագիրն (այսուհետ՝ Ծրագիր) իրականացվել է 2008-2021 թվականներին, իսկ հաշվառված ընտանիքների մասով ուսումնասիրություններ կատարելու և որոշումների կայացման գործընթացն իրականացվել է Հանձնաժողովի կողմից՝ նշված որոշումների և                              ՀՀ կառավարության 2009 թվականի նոյեմբերի 26-ի N1402-Ն որոշմամբ հաստատված կանոնակարգի համաձայն: 
Ծրագրի շահառու ճանաչված ընտանիքների բնակարանային խնդիրների լուծման նկատմամբ ձևավորված պետական պարտավորությունների կատարումն ավարտվել է: Հաշվառված, սակայն Ծրագրի չափանիշներին չհամապատասխանելու հիմնավորմամբ Ծրագրի շահառու չճանաչված ընտանիքները Հանձնաժողովի կողմից իրենց մասով ընդունված որոշումները կարող են բողոքարկել դատական կարգով:
Այսինքն, երկրաշարժի հետևանքով անօթևան մնացած ընտանիքների թե հաշվառման և թե նրանց շահառուների ճանաչման գործընթացներն ավարտված են, սակայն դեռևս առկա են քննության տարբեր փուլերում գտնվող դատական գործեր, որոնց շրջանակներում բնակապահովման իրենց իրավունքը դատական կարգով բողոքարկած ընտանիքների կողմից կամ վիճարկվում են հերթացուցակում իրենց չհաշվառելու մասին համայնքի ղեկավարի որոշումները կամ Ծրագրի շահառու չճանաչելու մասին Հանձնաժողովի կողմից ընդունված որոշումները: 
Դրանից ելնելով, ՀՀ կառավարության 2021 թվականի հունիսի 21-ի N1006-Ն որոշմամբ սահմանվել է, որ որոշումն ուժի մեջ մտնելուց հետո ծրագրի շրջանակներում բնակապահովման իրավունքը վերականգնած՝ ծրագրի շահառու ճանաչված ընտանիքների՝ 
1) բնակարանային խնդիրները լուծվում են բնակարանի գնման վկայագրի տրամադրման միջոցով (բացառությամբ գյուղական բնակավայրերում մեկ սենյակի շահառու ճանաչված ընտանիքների, որոնց բնակարանային պայմանների բարելավման նպատակով տրամադրվում է ուղղակի ֆինանսական աջակցություն՝ 3.0 մլն դրամի չափով). 
2) բնակարանային խնդիրների լուծման համար անհրաժեշտ ֆինանսական միջոցները ՀՀ տարեկան պետական բյուջեներում նախատեսվում են համապատասխան մարզպետարանների կողմից ՀՀ քաղաքաշինության կոմիտեի հետ համաձայնեցված և ծրագրի բյուջետային գլխավոր կարգադրիչ հանդիսացող մարմին՝ ՀՀ աշխատանքի և սոցիալական հարցերի նախարարություն ներկայացված հայտի հիման վրա:
Բնակապահովման իրավունքը վերականգնած ընտանիքների բնակարանային գործերը՝ օրինական ուժի մեջ մտած դատական ակտերի հիման վրա, ուսումնասիրվում են, համալրվում են անհրաժեշտ փաստաթղթերով, նրանց անվամբ համապատասխան հարցումներ են կատարվում սեփականության իրավունքով պատկանող գույքի առկայության մասին՝ ՀՀ կադաստրի կոմիտե, իսկ անձնագրային հաշվառումների մասին ՀՀ ներքին գործերի նախարարության միգրացիայի և քաղաքացիության ծառայություն, ապա՝ հավաքագրված փաստաթղթերի և տեղեկատվության հիման վրա նրանց բնակապահովման հարցերը քննարկվում են հանձնաժողովի կողմից և որոշում է կայացվում այդ ընտանիքներին Ծրագրի շահառու ճանաչելու կամ չճանաչելու վերաբերյալ:
Այդ գործընթացը ՀՀ քաղաքաշինության կոմիտեն և Հանձնաժողովն իրականացվում են ՀՀ կառավարության 1999 թվականի հունիսի 10-ի N432, 2008 թվականի նոյեմբերի 13-ի N1337-Ն, 2009 թվականի նոյեմբերի 26-ի N1402-Ն որոշումների համաձայն:
Կարգավորման նպատակները, ակնկալվող արդյունքը
[bookmark: _GoBack]Որոշման նախագծով առաջարկվում է Ծրագրի ավարտից հետո բնակապահովման իրավունքը վերականգնած՝ օրինական ուժի մեջ մտած դատական ակտեր ունեցող ընտանիքների բնակապահովման հարցի ուսումնասիրման, քննարկման և որոշումների կայացման գործընթացի ժամանակ կիրառվող իրավական ակտերի՝                                             ՀՀ կառավարության 1999 թվականի հունիսի 10-ի N432, 2008 թվականի նոյեմբերի 13-ի N1337-Ն, 2009 թվականի նոյեմբերի 26-ի N1402-Ն որոշումների նախաբաններում լիազորող նորմերի մասով կատարել համապատասխան լրացումներ (լիազորող նորմերը սահմանվել են ՀՀ Սահմանադրության 6-րդ հոդվածի պահանջների ապահովման նպատակով՝ «Քաղաքաշինության մասին» օրենքում փոփոխություններ և լրացումներ կատարելու մասին» 2023 թվականի ապրիլի 13-ի ՀՕ-139-Ն օրենքով):
4. Իրավական ակտի նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ
Նախագիծը մշակվել է ՀՀ քաղաքաշինության կոմիտեի կողմից:
5. Իրավական ակտի՝ նորմատիվ բնույթի հիմնավորվածությունը
Իրավական ակտի նորմատիվ բնույթը հիմնավորվում է «Նորմատիվ իրավական ակտերի մասին» օրենքի 34-րդ հոդվածի 2-րդ մասի պահանջով:
6. Ներկայացվող հարցի կապակցությամբ լրացուցիչ ֆինանսական միջոցների պահանջի անհրաժեշտությունը, ինչպես նաև Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունների մասին
Նախագծի ընդունման կապակցությամբ լրացուցիչ ֆինանսական միջոցների պահանջի անհրաժեշտություն, ինչպես նաև Հայաստանի Հանրապետության պետական բյուջեի եկամուտներում և ծախսերում սպասվելիք փոփոխություններ չեն առաջանում:
7. Իրավական ակտի նախագծի մշակման համար հիմք դարձած ֆինանսական, տնտեսական հաշվարկները, վիճակագրական տվյալները, սոցիալական հարցման, հետազոտությունների, վերլուծությունների կամ դիտարկման արդյունքները, ինչպես նաև իրավական ակտի նախագծի ընդունումը հիմնավորող այլ տվյալներ
Նախագծի մշակման համար հիմք է հանդիսացել ՀՀ վարչապետի 2023 թվականի օգոստոսի 3-ի N804-Ա որոշմամբ հաստատված՝ «Քաղաքաշինության մասին» օրենքում փոփոխություններ և լրացումներ կատարելու մասին» 2023 թվականի ապրիլի 13-ի ՀՕ-139-Ն օրենքի կիրարկումն ապահովող միջոցառումների ցանկի 16-րդ կետով նախատեսված միջոցառումը: 
Միաժամանակ, նշված միջոցառմամբ նախատեսված՝ փոփոխման ենթակա 5 իրավական ակտերից դիտարկվել են 3-ը, հիմք ընդունելով ՀՀ վարչապետի աշխատակազմի իրավաբանական վարչության հետ քննարկման արդյունքները: 
8. Հասարակությանը նախագծի վերաբերյալ իրազեկումը
Նախագիծը և դրա ընդունման հիմնավորումը շահագրգիռ մարմիններ ներկայացնելու հետ միաժամանակ հրապարակվել է իրավական ակտերի նախագծերի հրապարակման միասնական www.e-draft.am   կայքում և ՀՀ քաղաքաշինության կոմիտեի պաշտոնական www.minurban.am կայքի Օրենսդրություն բաժնի Իրավական ակտերի նախագծեր ենթաբաժնում: 
9. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի ուղղակի կապը ռազմավարական փաստաթղթերի հետ բացակայում է:
